
Agur 

Lurretik kanpoko adimen batek ulertzeko hizkuntzan, gizakion mezu bat dago espazioan, Eguzki sistematik ateratzear. 

Irune Lasa 

Lurretik kanpoko zibilizazioekin komunikatzeko gizadiaren lehen ahalegin serioa da Pioneer 10 espaziontzian ezarritako plaka. Eric Burgess izan zen izarretara mezua bidaltzeko ideia aipatzen lehena; Carl Sagani esan, eta hark zuzenean NASAri deitu zion, ea posible zen espazioratzear zegoen ontzian halako mezu bat bidaltzea. Erantzuna baiezkoa izan zen. Frank Drake-ekin batera mezuaren edukia diseinatu zuen Saganek; orduko bere emazte Linda Salzmanek landu zituen giza figurak. 

Geroago, Saganek berak aitortu zuen agian ez dela kontaktua egiteko biderik onena: «Norbaiten eskuetara iritsiko den esperantzaz ozeanora botatako botila baten antzekoa da Pioneer 10 espaziontzian mezu bat ezartzea. Baina espazioaren ozeanoa askoz ere zabalagoa da». Saganentzat berarentzat ez da mezurik onena ere, baina, besteak beste, hura prestatzeko hiru aste bakarrik izan zituzten. 

Bere garaian era guztietako kritikak jaso zituen plakak, andre-gizonak biluzik agertzen zirelako, nola edo hala agertzen zirelako, mezua ulertezina izango zela pentsa zitekeelako... Agian, kritika bitxiena plakaren arriskua nabarmentzen zuena zen; izan ere, bazegoen adimen estralurtar bati Lurraren eta Eguzki sistemaren kokapenaren giltza ematea arduragabekeriatzat jotzen zuenik. Dena den, Saganek azaldu zuen moduan, «jada iragarri dugu gure presentzia». Ionosfera igaro duten irrati eta telebista emisio arruntez ari zen. 50 argi urtera, jada entzun daitezke 30eko hamarkadara arteko hainbat irrati seinale. Pioneer 10 espaziontziak milioi bat urte beharko ditu bide hori egiteko. 

Saganek berak modu ulerterrazean laburbildu zuen piktogramaren xedea: «Tokikoekin komunikatzea da helburua, espaziontziaren egileen garaiaz eta izaeraz zerbait adieraztea. Hartzaileek eta guk batean dugun hizkuntza bakarrean idatzia dago: zientziaren hizkuntzan». 

1. Hidrogeno neutroaren egitura hiperfina 

Piktograman agertzen diren beste elementuak ulertzeko, distantziak eta denborak ezartzen ditu sinbolo honek. Hidrogenoa da unibertsoko elementu ugariena, eta irudian hidrogeno atomo bat ikusten da, haren energian aldaketa bat nozitzen duela. Trantsizio hori zirkuluetan orbitatzen duten elektroien orientazioaren aldaketan antzeman daiteke. Gauza da hidrogeno neutroaren aldaketa prozesu horretan beti fotoi bat igortzen dela erradiofrekuentzian, 21 zentimetroko uhin luzeran (badugu luzeraren unitatea) eta 1420 MHzetan (badugu denboraren unitatea). Horrela, trantsizioa azaltzen duen marraren azpian 1 zenbaki binarioa dago 21zentimetroko unitatea adierazten. 

2. Hemengoak gara 

Toki beretik zabaltzen diren 15 marra ikus daitezke plakaren ezkerreko aldean. Plakaren eskuineko ertzeraino luzatzen den marra zuzenak Eguzkiaren eta bere galaxiaren (Esne Bidearen) erdigunearen artean dagoen distantzia erlatiboa adierazten du. Beste 14 marrek, berriz, Eguzkitik «ikus» daitezken pulsar bana adierazten dute. Marra zuzenen luzerak Eguzkiaren eta pulsarren arteko distantzia erlatiboa adierazten dute, baita haien kokapena galaxiaren planoarekiko. Marra bakoitzaren bukaeran dagoen zenbaki binario luzeak (hamartar sisteman hamar zenbaki izango ziren), lehen aipatutako hidrogenoaren trantsizioko frekuentzia denbora unitatetzat hartzen du eta pulsarraren nolabaiteko argialdiak adierazten. Aldiro, maiztasun zehatz batez erradiazio kosmikoa igortzen duten neutroi izarrak dira pulsarrak. Horrela pulsar bakoitza identifikatzen da, eta horietako batzuk soilik kokatuz Eguzkiaren kokapena triangelukatu daiteke. Badago arazotxo bat plakan: pulsar baten datua okerra da, garaian egin zen neurketa behar adina zehaztu gabe zegoelako. Behera eta eskuin aldera luzatzen den marra luzea da gaizki dagoena. 

15 besoko izarra ikusten duenak eta ulertzen duenak bi galdera egin beharko lizkioke bere buruari: nondik ikus daitezke 14 pulsar horiek kokapen erlatibo horretan? Eta ez hori bakarrik, pulsarrak, nolabait esateko, gastatu egiten dira indize ezagun batzuetan. Noiz ikusi daitezke pulsar horiek guztiak batera? Bi galderen erantzunek Esne Bideko bazter nahiko zehatz bat eta une nahiko zehatz bat mugatzen dituzte. 1.000 izar hartzen dituen gunea. Zehaztasun gehiagorako dago azpiko diagrama. 

3. Eguzki sistema 

Diagrama honek Eguzki sistema adierazi nahi du eta barnean Pioneer 10 espaziontziak abiapuntua eta honek sisteman egindako ibilbidea ere adierazten du. Egon zen geziaren zentzua Lurretik kanpoko adimen batentzat ulertezina izango dela kritikatu zuenik, soilik ehiztari gizarte baten zeinua den heinean. Saganen ustez, ibilbide bat adierazten duela eta, haren norabidea ulertzeko nahikoa litzateke marra ikustea eta haren bukaeran topatu duten espaziontziaren eskematxoa. 

Dena den, gaur egungo datuekin begiratuta, badago okerrik piktograman, edo behintzat nahasgarri izan daitekeen daturik. Adibidez, irudian eraztundun planeta bakarra Saturno da, egin zen garaian ez zelako ezagutzen Jupiter, Urano eta Neptunok ere eraztunak dituztela. Horrez gain, Pluton planetatzat jotzen du. 

Planeta bakoitzaren ondoan dagoen zenbaki binarioak Eguzkiarekiko distantzia erlatiboa adierazten du, eta unitatea Merkurioren orbitaren hamarren bat da. Hortik egileek 10 oinarriko aritmetika erabiltzen dutela adierazten da. Pulsarren diagramarekin eta Eguzki sistemarenarekin, mezuak izar jakin bat (Eguzkia) zehazten du eta urte bat (1970. urtea). 

4. Espaziontziaren silueta 

Gizonezkoaren eta emakumezkoaren irudien atzean Pioneer 10 ontziaren silueta eskematiko bat ikus daiteke; haien eskala berean dago egina, eta, beraz, espaziontzia bera neurtuz, gizakien garaiera deduzitu daiteke. 

5. Gizonezkoa eta emakumezkoa 
Saganen iritzian, Lurretik kanpoko norbaitentzat mezuko zatirik misteriotsuena hau litzateke. Dena den, misteriorako ez baina eztabaidarako, gizakien artean, irudi bikaina dela frogatu zuen. Gizonezkoaren eta emakumezkoaren irudiak Saganen emazteak Linda Salzmanek egin zituen. Hasieran elkarri eskutik helduta zeuden, baina, agian, izaki bakar gisa ikus zitekeela eta, banandu egin zituzten. Greziar eskulturetan eta Leonardo da Vinciren irudietan oinarrituta daude modeloak, eta egileak saiatu ziren munduko arrazen aurpegierak izan zitzaten. Esaterako, marrazki originaletan gizonezkoak bereizgarri kaukasikoak bazituen ere, sudur zabala zuen, ezpain handiak eta ile kizkur-kizkurra, baina grabatuan ilea mediterranear estilora aldatuta agertu zen. Emakumearengan asiar hazpegiak adierazten saiatu ziren, baina ilea marraztuta daukan moduan, ilehoria dela ematen du. 

Bi gizakiak jarrera desberdinetan agertzen dira, malgutasuna adierazteko. Gizonezkoak, hain zuzen, agur keinua egiten du, nahiz eta zalantzazkoa izan keinuaren ulergarritasuna balizko Lurretik kanpoko adimen batentzat. Gutxienez behatz potolo kontrajarriak agertzen ditu, giltzaduren mugikortasuna adieraziz. Hain zuzen, emakumezkoak ez du keinu bera egiten, ez pentsarazteko besoa beti ukalondotik tolestua dagoela. Ildo horretan, egon zen gizonarekin alderatuta emakumearen jarrera «pasiboa» salatu zuenik. Eta egon zen agurraren keinua bera kritikatu zuenik, nazien agurra adieraz zezakeelakoan. Saganek erantzun zion horri, besteak beste, esku huts eta altxatu batek armarik eza adierazten duela esanez. 

Dena den, 70eko hamarkadan eztabaida gehien piztu zuena gizonezkoaren eta emakumezkoaren biluztasuna izan zen. Piktograman emakumezkoaren sexua ez dago behar bezala adierazia, badaezpada Sagan beldur zelako NASAk irudia zentsuratuko ote zion. Gero inolako arazorik ez zuela izan aitortu zuen. Hala ere, garaiko mendebaldeko gizartean izugarriak izan ziren kritikak, eta hainbat egunkari kontserbadoretan irudia zentsuratua eta manipulatua agertu zen. Hori bai, egon zen piktograman sexu organoen funtzioak ez zirela antzematen azpimarratu eta kopulazioaren irudi batzuk sartzea proposatu zuenik. Saganek argudiatzen du ez zegoela horretarako nahikoa toki horren plaka txikian. 

Ez hori bakarrik. Egon zen perspektiba detaileak ulertzeko oso zailak zirela esan zuen bat ere; honek gizonezko eta emakumezko banaren hilotzak bidaltzea proposatzen zuen, espazioko hotzarekin bikain kontserbatuko zirelako eta mezuaren hartzaileek ikertu ahalko zituztelako. Baina ezin zen; pisuarengatik, jakina. 

Aipatu beharra dago emakumearen ondoan badagoela beste zenbaki binario bat, 8 zenbakia adierazten duena, bi markaren artean. Emakumearen batez besteko garaiera azaltzen du. 8x21 zentimetro (aurretik aipatu dugun unitatearekin), 1,68 metro gutxi gorabehera. 

6. Eta ikusteko? 

Jakina, posible da balizko izaki hartzaile horiek guretzat ikusgarriak diren uhin luzeratan ikusmen sistema bat ez garatu izana. Baina plakaren egileen ustez, pentsa daiteke hartzaileek frekuentzia optikoko sensoreak eta gailuak garatuko dituztela, eurentzat ikusgarriak ez diren frekuentziak ikertzeko. Plakako marrak aluminioa baino ilunagoak dira, eta mezuak ikusgarria izan beharko luke baita infragorrien eremuan ere. 

EZAUGARRI NAGUSIAK 

Materiala: urretan anodizatutako aluminioa. 

Altuera: 15 zentimetro. 

Zabalera: 23 zentimetro. 

Lodiera: 1,27 milimetro. 

Irarlanaren sakonera: 0,381 milimetro. 

Pisua: 0,12 kilogramo. 

Iraupena: Ehunka milioi urtetik gora. 

Kokapena: Espaziontziaren antenaren euskarriei lotuta. Izar hautsaren higaduratik babesteko jarreran. 

Aitzindaria 

Pioneer 10 espaziontzia gizakiak egindako lehen gailua izan zen Jupiter atzean utzita Eguzki sistematik irteten, duela mende laurden. 

Irune Lasa 

Izena eta izana, Pioneer 10 aitzindari izan da espazioaren esplorazioan. Cañaveral lurmuturretik (AEB) 1973ko martxoaren 3an aireratu zen espaziontzia, eta ez zuen betebehar samurra: asteroideen gerrikoa igarotzea eta Jupiterren inguruetara iristea. Bi zereginak arrakastaz bete zituen: 1972ko uztailean igaro zuen, onik, asteroide gerrikoa. Hori lortzen zuen lehen espaziontzia izan zen. 1973ko abenduan iritsi zen Jupiterrera, eta planetaren eta haren sateliteen lehen irudi zuzenak bidali zituen Lurrera, informazio mordoa ahalbidetuz. 

Jupiterren grabitatearekin abiada hartu eta gizakiak egindako lehen gailua izan zen Eguzki sistematik ateratzen, duela 25 urte, 1983ko ekainean, Neptunoren orbita igaro baitzuen. Eguzki sistemaren muga hor dagoela pentsatzen badugu, jakina. Gaur egun, aditu gehienek Oort-en hodeiak osatutako esferan kokatzen dute Eguzki sistemaren muga, edo heliopausan ere, Eguzki haizeak eragina galtzen duen eremuan. 

Hasieran 21 hilabete iraun behar zuen misioak 30 urte iraun zuen azkenean. 2003ko urtarrilean jaso zen Pioneer 10 ontziaren azken irrati seinalea, oso-oso ahula. Hilabetera berriz saiatu ziren espaziontziarekin harremanetan jartzen, baina alferrik. NASAko ingeniarien ustez, espaziontziaren energia iturri radioisotopikoa agortu zelako eten ziren Pioneer 10 ontziaren transmisioak. Une hartan, Lurretik 12.160 milioi kilometrora zegoen espaziontzia. 

Harekin kontaktua egiteko azken ahalegina orain dela bi urte eskas egin zen, 2006ko martxoaren 4an. Gaur egun, urteko 2,6 AUko abiadan -AU unitate astronomiko bat da: Lurraren eta Eguzkiaren arteko batez besteko distantzia- Taurus konstelazioko Aldebaran izarrera bidean da. Bi milioi urte bakarrik falta zaizkio iristeko. 

